
Oier Santos errenteriarrak bere lehenbiziko liburua plazaratu berri du, 'Ez zuten erantzun' eleberria.
Unibertsitate-bizitzan murgiltzen hasi diren sei gazte dira protagonista. Zerbait misteriotsua gertatzen da
eta, handik aurrera, guztiz aldatuko dira haien bizitzak.

Bera ez da idazle sentitzen, baina gustura idatzi zuen narrazio hau 2008an, eta harrezkero beste bati ere
heldu dio. Beraz, oso litekeena da, 'Ez zuten erantzun' honen ostean, beste batzuk etortzea.

«Langabezian nengoen 2008an eta erabaki nuen zeozer egitea okupatua egoteko. Unibertsitate-bizi-tza
da liburuko ardatza. Denborari dagokionez, aurretik eta atzetik kontatzen dut, erdira ailegatzeko. Erdian
badago gertaera bat, giltzarri suertatzen dena», adierazi digu. Asko irakurri izan du eta batez ere Camila
Lackberg du gustuko gaur egun.

Kirolzale handia da Santos, eta korrika egiten zuen bitartean erabaki ohi zuen liburuko pasarteen nondik
norakoa. Errenterian eman zituen bere lehenbiziko 18 urteak, gero Gasteiza aldatu zen, eta han IVEF eta
Irakasletza ikasketak burutu zituen. Gaur egun Bilbon bizi da.

Liburu honekin batera, Erein etxeak Uzta Gorria saileko beste titulu bat (Ferdinand Von Schirach-en
'Krimenak') eta Téa Obreth-en 'Tigrearen emaztea' argitaratu ditu, bata Anton Garikanok itzulia, bestea
Miren Arratibelek.

Iñaki Aldekoa editorearen esanetan, «'Krimenak' ez da genero beltzeko liburu arrunt bat. Egilea jurista
ospetsua da bere herrialdean -Berlinen bizi da-. Abokatu defentsari gisa krimen asko ezagutu du gertutik,
eta liburuak gordintasun berezia dauka. Gizon honek zazpiehun kasu baino gehiagoren ardura izan du.
Liburuan, honenbestez, abokatuaren egiatasuna nabarmentzen da. Bizitzatik oso gertu dagoen literatura
egiten du Von Schirach-ek».

Liburu honekin Kleist sari ospetsua eman zioten Alemanian. Abokatu eta idazle honen lehenbiziko liburua
da hau, eta hamaika istorio bildu ditu bertara.

Hauxe dio hitzaurrean: «Hiltzaile, trafikatzaile, bankuetako lapur eta prostitutei buruz aritzen naiz ni.
Bakoitzak bere istorioa du, eta ez dira gure oso desberdinak. Izotz-geruza mehe baten gainean dan-tzan
bizi gara, azpian hotz egiten du eta heriotza hurbil dago. Izotzak ez die eusten pertsona batzuei, eta
hondora joaten dira. Une hori interesatzen zait niri».

' Tigrearen emaztea' liburuari dagokionez, Balkanetan girotutako nobela da, ahozkotasunarekin eta
tradiziozko kontaketarekin zerikusi estua duena. Egilea Jugoslavia ohian jaioa da, mendeetan zehar
kultura askoren gurutzaleku izandako lurraldea. Errealismo magikoan koka daiteke liburu hau, eta izan
da Téa Obreht eta García Márquez konparatu dituenik. II. Mundu Gerran alemanek Serbia
bonbardatzean zoologiko batetik ihes egiten duen tigrea eta haren lagun min bihurtzen den emakumea
dira protagonistak.

Hau da abiapuntua: Natalia sendagile gaztea Balkanetako kostaldeko herri txiki batera iritsi berria da,
umezurztegi batean misio humanitarioa betetzera. Zora lagun eta lankidearekin joana da hara, eta
antzinako elezahar eta sineskeriei oso estu lotutako tokia da, bi lagunek berehala ikusi ahal izan dutenez.
Natalia, dena den, kezkatuago dago bere senideez, egoera bitxian hil baita aitona, Nataliak bereziki
kutuna zuena. Haren herio-tza argitu nahian dabilela, aitonaren bizitzako zenbait misterio datozkio gogora
Nataliari: aitonak bere bizitzan behin baino gehiagotan topatutako gizon ikusezin harena -izaki alderrai
moduko bat, heriotzaren iloba zela zioena eta arima galduak biltzen zituena-; edo sultanaren zootik ihesi
bere herrira iritsi zen tigrearekin izandako harremana.

